
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

পুনশ্চ
২৩



আজ আমার মন ফিরেচে
সেই কাজ-ভোলার অসাবধানে।

কী কী আছে দিনের দাবী
পাছে সেটা যাই এড়িয়ে
বন্ধু তার ফর্দ্দ রেখে যায় টেবিলে।
ফর্দ্দটাও দেখতে ভুলি,
টেবিলে এসেও বসা হয় না—
এমনিতরো ঢিলে অবস্থা।
গরম পড়েচে ফর্দ্দে এটা না ধরলেও
মনে আনতে বাধে না।
পাখা কোথায়,
কোথায় দার্জিলিঙের টাইমটেবিলটা,

এমনতরো হাঁপিয়ে ওঠবার ইসারা ছিল
থার্ম্মোমিটারে।
তবু ছিলেম স্থির হয়ে।

বেলা দুপুর
আকাশ ঝাঁ ঝাঁ করচে,
ধু ধু করচে মাঠ,
তপ্ত বালু উড়ে যায় হুহু করে,
খেয়াল হয় না।

বনমালী ভাবে দরজা বন্ধ করাটা
ভদ্রঘরের কায়দা,—
দিই তাকে এক ধমক।

পশ্চিমের সাসির ভিতর দিয়ে
রোদ ছড়িয়ে পড়ে পায়ের কাছে।

